Россия Федерацияса Президент бердын республикаса Пыр петкӧдланінын вӧлі Коми Республика лӧсьӧдӧмсянь 93 во тырӧм пасйӧмлы сиӧм приём

Коми Республикаса юрнуӧдысь Вячеслав Гайзер нимсянь приёмын участвуйтысьясӧс чолӧмаліс Юралысьӧс вежысь Тамара Николаева. Кыпыд мероприятиеясын участвуйтісны федеральнӧй министерствоясӧс да ведомствоясӧс петкӧдлысьяс, канму да общественнӧй деятельяс, Москваса землячествоӧ почётнӧй пырысьяс, странаса разнӧй дінмуысь петкӧдлысьяс.

Кыдзи пасйис Т.Николаева, республикаса Чужан лун ӧтувтӧ ставнысӧ, кодъяслы дона Коми му, сы вылӧ видзӧдтӧг, кӧні сійӧ олӧ — Коми Республикаын, Москваын либӧ странаса любӧй мӧд дінмуын.

«Россияса юркарын республикаысь локтӧм йӧзӧс ӧтувтӧ Россия Федерацияса Президент бердын Пыр петкӧдланін да «Коми землячество» дінмуса ӧтйӧза организация, кытчӧ окотапырысь кыдзи «мӧд керкаӧ» волӧны найӧ, кодъяс олісны да уджалісны Коми муын, кодъяс талун ичӧт чужан муысь бокын водзӧ участвуйтӧны сылӧн олӧмын. Миянлы любӧ аддзыны тіянӧс пыр и не сӧмын Пыр петкӧдланінын мероприятиеяс вылын, но и Коми Республикаын, нӧшта и сы вӧсна, мый регыд Сыктывкарын лоасны Коми Республикаын Москва лунъяс», - пасйис Тамара Николаева.

Приёмын участвуйтысьясӧс чолӧмалісны Россия Федерацияса Президент бердын Коми Республикаӧс пыр петкӧдлысьлысь могъяс олӧмӧ пӧртысь Валерий Коробов, Дінмукостса ёртасян,  национальнӧй политика да Москва карса религиознӧй организацияяскӧд йитӧд кутан департаментса юрнуӧдысьӧс медводдза вежысь Юрий Нуждин, Москваса культура департаментса юрнуӧдысьӧс вежысь Владимир Филиппов, Москваса уна сикас войтыр керкаса директор Николай Комаров. Чолӧмаліс да аттьӧаліс бура примитӧмысь Сергей Сорокин, коді воис Москваӧ, медым водзӧ мӧдӧдчыны Сыктывкарӧ юбилейнӧй мероприятиеяс вылӧ, кутшӧмъясӧс сиӧмаӧсь сылӧн батьлы, нималана учёнӧйлы, республикаын чужысь Питирим Сорокинлы.

Приёмлӧн торжественнӧй юкӧнын Т.Николаева сетіс Коми Республикаса Юралысь нимсянь отличие пасъяс. Ошкӧмаяс пӧвстын: Александр Окатов [1990 восянь 1994 воӧдз - Коми АССР-са Министръяс Сӧветлӧн веськӧдлысьӧс медводдза вежысь, 1994 восянь 2002 воӧдз — Коми Республикаса Юралысьӧс медводдза вежысь - Пасйӧд], Виктор Экгардт [1997 восянь 2003 воӧдз - «Воркутауголь» ВАК-са медыджыд директор - Пасйӧд], Юлий Фомин [контр-адмирал, Луздор районын чужлӧм - Пасйӧд], Анатолий Коршиков [«Остафьево» - «Русский Парнас» музей-усадьбаса директор — Пасйӧд].
Торжественнӧй приём дырйи Пыр петкӧдланінын воссисны кык коми серпасасьысьлӧн выставкаяс: Николай Мазымовлӧн да Александр Отевлӧн. Изьва районса челядь творчество шӧринса быдтасъяс нуӧдісны кӧр видзысьяслӧн традиционнӧй чачаяс вӧчӧм кузя мастер-классъяс. Гӧсьтъяс водзын выступитісны: «Купальнича» изьваса фольклор котыр, а сідзжӧ землякъяс, кодъяс уджалӧны москваса театръясын да консерваторияясын, опера сьылысь Татьяна Травянко, джаз сьылысь Светлана Панова, «Ситенно» балалайкаясӧн ворсысь квартет, «Модерн» пӧльтан инструментъясӧн ворсысь оркестр.
